
Татар халкының 
милли киемнəре



 Татарлардан рухи мирас белəн бергə матди 

мəдəният өлкəсенə караган мирас та калган. 

Шундыйларның берсе — халыкның өс киеме. 

Өс киеменең бик борынгы төрлəре, əлбəттə, 

безгə килеп җитмəгəн. Ə инде җиткəн 

кадəресе халкыбызның кабатланмас иҗади 

көчкə ия булуын күрсəтə. Гасырлар буена 

халык бу эшкə үзенең кул көчен генə түгел, 

бəлки матурлыкка омтылышын, хыялын, 

эстетик зəвыгын да салган.



Татар халкының традицион-гадəти өс киеме күп төрле. Ул 
эчке һəм тышкы, язгы һəм көзге, җəйге һəм кышкы кием 
төрлəрен үз эченə ала. Һəр төр, кайбер форма 
үзенчəлеклəренə карап, вариантларга бүленə. Киемдəге 
төслəр аерымлыгы да вариантлар биргəн. Киемнең төсе 
күбрəк хуҗасының яшенə бəйле булган. Гомумəн, ак төс, 
башка төрки халыклардагы кебек, сафлык һəм картлык 
билгесе: кызларда ак калфаклар, ак бəрəн туннар, кайбер 
төркемнəрдə ак чикмəн булса, өлкəнрəк яшьтəге 
хатыннарда ак тастар, ак өрпəк, ак кыекча һ.б. киемнəр 
булган. Кызыл төс—яшьлəргə хас. Бу бигрəк тə яшь 
хатыннар киемендə чагыла. Мəсəлəн, кызыл җирлек-ле 
күлмəклəр, бөркəнчеклəр, кушъяулык һ.б. Бүген бу 
вариантлар сəхнə киемен баету-төрлəндерү өчен хезмəт 
итəргə тиеш. Җирле шартлар талəбеннəн чыгып барлыкка 
килгəн кием төрлəрен дə шушы ук юнəлештə кулланырга 
мөмкин булыр иде.



Хатын-кыз күлмəге.
Хатын-кызларның 
күлмəге тоташ яки 
өзек буйлы, бала 
итəкле, аска таба 
киңəеп киткəн, озын 
җиңле итеп тегелгəн 
һəм төрле 
декоратив алымнар 
белəн бизəлгəн.



 Алъяпкыч.

  Күлмəк өстеннəн чигүле алъяпкыч 

ябылган. Алъяпкычның төсе аның белəн 

бергə киелə торган күлмəкнең төсе һəм 

формасына яраклашкан була. Күлмəк 

һəм аның декоратив алымнары тагын да 

ныграк беленеп торсын өчен, алъяпкыч 

башка төстəге тукымадан эшлəнгəн. Бу 

очракта төслəрнең контраст хасил итүе, 

бер-беренə каршы куелуы киемнең 

гармониясен бозмый, киресенчə, бизəп 

кенə тора, күркəмлек кенə өсти.



Түбəтəй.

  Татар халкының баш киемнəре дə гаять 

үзенчəлекле. Борын-борыннан ирлəр өйдə 

түбəтəй кияргə яратканнар. Əрсезгə кия 

торган түбəтəйлəрне карарак төстəге 

тукымадан, ə бəйрəмнəрдə кияр өчен 

затлырак тукымалардан (ефəк, бəрхет, 

парча) эшлəгəннəр. Байлар, сəүдəгəрлəр 

энҗеле яки алтын-көмеш җеплəр, укалар 

белəн чигелгəн түбəтəй киюне дəрəҗəгə 

санаганнар.



Калфак .
Дəү əнием матур калфак  
Бүлəк итте уземə.
Энҗе калфак үзе ап-ак
Бик килешə йөземə.

 Калфакның төрлəре хəйран күп. Аларны 

төрле төстəге җептəн яки тукымадан 

ясаганнар. Ак җептəн бəйлəнгəн озын 

калфаклар барлык төркем кызларына да хас 

була. Татар кызлары зур, йомшак капчык 

калфакларны төрле төстəге ефəк җеплəр 

белəн чигеп бизəгəннəр, як-якларына һəм 

маңгай турысына ука-чуклар тотканнар. 

Мондый калфакка чачак калфак дигəннəр.



Читек.
Озын кунычлы күн аяк киеменең иң 
таралган төре — читек. Читекне ирлəр дə, 
хатын-кызлар да кигəн. Ирлəр читеге 
гадəттə кара күннəн, йомшак табанлы 
итеп тегелгəн. Балтыры матур торсын 
өчен, аны чолгау бəйлəп кигəннəр. Урамга 
чыкканда читек өстеннəн күн кəвеш (ката) 
яки резин калуш кигəннəр. Хатын-кызлар 
арасында каты табанлы читеклəр дə киң 
таралган була. Яшь хатыннар һəм буй 
җиткəн кызлар күбрəк биек үкчəле каюлы 
читеклəр кияргə яратканнар.

Бизəк төшкəн итеклəрне
Читеклəр дип йөрткəннəр

Аларны татар кызлары
Бəйрəмнəрдə кигəннəр



 Камзул.

 Татар халкының оригиналь 

киеме — камзул. Ирлəр аны өйдə 

кигəннəр. Ирлəр камзулны 

карарак төстəге фабрика 

тукымасыннан, ə хатын-кызлар 

ачыграк төстəге бəрхеттəн, йə 

булмаса Урта Азиядəн китергəн 

əдрəс, бикасаб тукымасыннан 

тектергəннəр.



Хатын-кызлар бизəнү əйберлəре

Хатын-кызларның өс һəм баш киеме белəн 

бизəнү əйберлəре дə тыгыз бəйлəнгəн. 

Борынгы бабаларыбыздан килгəн ювелирлык 

осталыгы шəһəрлəрдə һəм кайбер зур 

авылларда XX йөзнең башларына кадəр яшəп 

килə. Катлаулы ысуллар белəн (бөтерү, 

бөртеклəү, каралту, гравирлау, 

инкрустациялəү) зиннəтлəп эшлəнгəн хатын-

кыз бизəнү əйберлəре төрле музейлардагы 

татар коллекциялəре арасында бүген дə күп 

санда сакланган. Аларны өч төркемгə бүлеп 

карарга була: баш, муен-күкрəк һəм кулга 

бəйле бизəнү əйберлəре.



Тема. “Кəлəпүшем, кəлəпүш” проектны йомгаклау- күңел 
ачу чарасы

  Бурычлар: 
• Балаларда матур əдəбият аша милли киемнəргə карата кызыксыну уяту, 
аларның үзлəренə генə хас булган нəфис бизəлешенə, уңайлылыгына 
соклану хислəре тəрбиялəү.

• Халкыбызның  күңел бизəклəре белəн горурлык хисе тəрбиялəү; 
сөйлəм телен, фикерлəү сəлəтен, танып белү активлыгын үстерү.

•  Милли киемнəрне аера həм аларның исемнəрен, үзенчəлеклəрен əйтə 
белергə өйрəтүне дəвам итү.

• Уен эшчəнлеге аша балаларның милли киемнəр турында белемнəрен 
ныгыту.


